МЕШОВИТ ПАРЛАМЕНТАРЕН КОМИТЕТ - РЕПУБЛИКА МАКЕДОНИЈА И ЕВРОПСКАТА УНИЈА
Осми состанок, 29 и 30 ноември 2010 година, Брисел
 ПРЕПОРАКИ
усвоени на 30 ноември 2010 година
(со четворица воздржани)
Мешовитиот парламентарен комитет - Република Македонија и Европската унија го одржа својот Осмиот состанок во Брисел на 29 и 30 ноември 2010 година под заедничко претседавање на г. Јорго ШАЦИМАРКАКИС (АЛДЕ, Германија) и г. Александар СПАСЕНОВСКИ (ВМРО-ДПМНЕ, Република Македонија). 

На овој состанок Комитетот имаше размена на мислења за односите меѓу Република Македонија и Европската комисија со г. Васко НАУМОВСКИ, потпретседател на Владата на Република Македонија задолжен за европски прашања во име на Владата на Република Македонија, Н.Е. г. Ерван ФУЕРЕ, специјален претставник на Европската унија и шеф на Делегацијата на Европската унија во Република Македонија, во име на Европската унија и г. Кристијан Хедберг шеф на Оддел во Генералниот директорат за проширување, во име на Европската комисија.

Мешовитиот парламентарен комитет се осврна на следниве прашања:
· Односите меѓу Европската унија и Република Македонија;
· Неодaмнешниот развој на настаните во граѓанското општество, учеството на граѓаните во процесот на одлучување, слободата на изразување и политичкиот дијалог;
· Осврт на ситуацијата на функционирањето на јавната администрација, судството и затворскиот систем, вклучувајќи ги и обидите во борбата против измамата и корупцијата; 
· Транспортните коридори во Западен Балкан и Европската унија;
· Осврт на управувањето со фондовите на ЕУ, економската и финансиската ситуација и реформите преземени од Владата во насока на обврските преземени со пристапувањето во членство во Европската унија;
Имајќи ги предвид:

A. Извештајот за напредокот на Република Македонија и Стратегијата за проширување и главните предизвици 2010-2011 година од 9 ноември 2010 година;
B. Партнерството за пристапување усвоено од страна на Советот на ЕУ во февруари 2008 година;
C. Резолуцијата на Европскиот парламент по Извештајот на Комисијата за напредокот на Република Македонија во 2009 година, од 10 февруари 2010 година;

D. Изјавата од Сараево на претседавачот со Состанокот за Западен Балкан одржан на високо ниво на 2 јуни 2010 година, со која се одбележа 10-годишнината на Самитот во Загреб;
Мешовитиот парламентарен комитет, согласно со правилото 3 од својот Деловник за работа, ги упатува следниве препораки до институциите во Република Македонија и во Европската унија:

За односите меѓу Европската унија и Република Македонија:
1. Го поздравува напредокот постигнат во Република Македонија по последниот Извештај за напредокот, забележува дека Комисијата ја повтори својата препорака за започнување на пристапните преговори, го повикува Советот да ја потврди препораката на Комисијата без натамошно одложување и бара преговорите да започнат во што поблиска иднина;

2. Забележува со задоволство дека Република Македонија ги имплементирала сите заложби преземени со Спогодбата за стабилизација и асоцијација (ССА) со Европската унија, спомената како клучен приоритет на Пристапното партнерство,  сепак, уште еднаш повторува дека зачленувањето во Европската унија е базирано на исполнувањето на критериумите од Копенхаген и на принципот на фер условеност;
3. Ја поздравува континуираната заложба на Владата на Република Македонија и особено на Секретаријатот за европски прашања за реформи и за подготовка на државните институции за започнување на преговори за пристапување во ЕУ; 
4. Го поздравува спроведувањето на либерализацијата на визниот режим за граѓаните на Република Македонија дадена од страна на Советот на Европската унија, по консултација со Европскиот парламент од 19 декември 2009 година, базирана на значителниот напредок во областа на правдата, слободата и безбедноста, сепак, забележува дека останува од витално значење исполнувањето на одредени критериуми наведени во Патоказот за визна либерализација, во таа насока ги повикува властите да продолжат да ги зајакнуваат државните институции; 
5. Го поздравува конструктивниот приод на Парламентот  во процесот на усвојување на неопоходните закони со кои законодавството на Европската унија се спроведува во пракса, овозможено преку спроведување на Законот за Собрание и преку одржување на јавни и надзорни расправи со граѓанското општество и со членовите на Владата соодветно и преку зајакнување на неговиот институционален капацитет; 
6. Го поздравува фактот дека Република Македонија, со завршувањето на демаркацијата на границата со Косово, е единствената земја од регионот која ги има обележано границите со сите свои соседи, ја поздравува конструктивната улога на земјата што придонесува за регионална стабилност, како и нејзините значителни заложби да учествува во цивилните и воените мисии на Европската унија, ја поздравува усогласеноста со повеќето декларации на ЕУ и заеднички ставови во заедничката надворешна и безбедносна политика;

7. Што се однесува на регионалните прашања и меѓународните обврски, ја поздравува целосната соработка на Република Македонија со Меѓународниот кривичен суд (МКС), во духот на натамошно развивање на добрососедските односи ги поканува властите да се осврнат на конструктивен начин на прашањето на обновување и одржување на сите воени гробишта и споменици во Република Македонија; 
8. И понатаму ги охрабрува владите на Република Македонија и Грција да ги интензивираат нивните напори, во рамките на разговорите под медијација на ОН, со цел да најдат решение на разликите околу прашањето за името;
9. Широко ја поздравува иницијативата за одбележување на 10-годишнината на Самитот од Загреб за Западен Балкан одржан на високо ниво во Сараево на 2 јуни 2010 година, каде што различни претставници на Европската унија ја повторија нивната едногласна заложба за европска перспектива на сите земји од Западен Балкан како витална за стабилноста и развојот на регионот, заснована на фер условеност во рамките на Процесот за стабилизација и асоцијација и согласно со обновениот консензус за проширување одобрен од Европскиот совет во декември 2006 година;
Особено во однос на неодамнешниот развој на граѓанското општество, учеството на граѓаните во процесот на одлучување, слободата на изразување и политичкиот дијалог:
10. Ја поздравува конструктивната улога на Претседателството на Собранието за модернизирање на работата на Парламентот, исто  така, го поздравува усвојувањето на амандманите на Деловникот на Собранието, со кои се осигуруваат правата на опозицијата, во таа насока бара да се продолжи со градење на доверба меѓу политичките партии, а надлежните парламентарни комисии редовно да се состануваат за да се подобри дијалогот за меѓуетничките односи;  

11. Ја зема предвид претстојната 10-годишнина од потпишувањето на Охридскиот рамковен договор и ја нагласува важноста од неговото континуирано спроведување,  особено во делот на Законот за употреба на јазиците и на вработувањето на лица од помалите етнички заедници во клучните државни институции; 
12. Потсетува дека Охридскиот рамковен договор останува да биде клучен во градењето на мирно, праведно и кохезивно мултиетничко општество и во тој контекст препорачува сите политички актери да се вклучат во поинтензивен дијалог, особено во областите на културата и јазиците, исто така, бара од сите политички актери да дејствуваат на конструктивен начин, со цел да се овозможи транспарентно и успешно спроведување на пописот на населението планиран за 2011 година согласно со стандардите на ЕУ и особено оние на Обединетите нации;
13. Изразува загриженост заради појавата на политички притисоци и закани кон новинарите, како и бројните обвиненија за клевета насочени кон одделни новинари и во таа насока силно бара  натамошен развој на полето на слобода на изразување и дава дополнителна поддршка за практикување на слободата на медиумите, препорачува подлабоко вклучување на граѓанското општество во процесот на креирање на политики;
Особено во однос на состојбата со функционирањето на јавната администрација, судството и пенитенцијарниот систем, вклучувајќи ги и напорите за борба против корупцијата:
14. Го поздравува континуираното и значителното исполнување на фактот дека Република Македонија продолжува значително да ги исполнува политичките критериуми и го зема предвид напредокот постигнат во однос на реформите на Собранието, судството, јавната администрација и почитувањето и заштитата на малцинствата, сепак, бара да се надминат недостатоците во одредени области поврзани со политичките критериуми како што се независноста на судството, реформите во јавната администрација и слободата на изразување во медиумите;

15. Го забележува напредокот постигнат во однос на функционирањето на јавната администрација, особено со Законот за јавните службеници и Законот за внатрешни работи во однос на реформите во полицијата, сепак, ги поканува сите вклучени учесници да овозможат транспарентност, професионализам и независност на државните служби;
16. Го забележува напредокот на судските реформи со усвојување на законодавниот пакет за реформи во судството, подобреното управување со судскиот буџет и делумно намалениот број на нерешени судски  предмети, препорачува да се обезбедат високи стандарди на независност и непристрасност во судството;
17. Го поздравува напредокот постигнат на полето на антикорупциската политика и спроведувањето на антикорупциската законска рамка по препораките на ГРЕКО како клучен приоритет од Партнерството за пристапување, сепак, ја нагласува потребата за потемелно спроведување на постојните одредби за изјавите за имотна состојба, конфликт на интерес и финансирање на политичките партии, имајќи предвид дека корупцијата и понатаму останува проблем во земјата, дополнително забележува, со задоволство, дека земјата се поместила за девет места погоре во Индексот за перцепција на корупцијата на Транспаренси Интернешнал за 2010 година;
18. Го признава широкото почитување на граѓанските и политичките права и постоењето на институционална рамка за човекови права и заштита на малцинствата, сепак, советува тие одредби целосно да се спроведуваат, уште повеќе препорачува да се зајакнат авторитетот и ресурсите на Канцеларијата на Омбудсманот;
19. Го поздравува затворањето на полуотворениот оддел во затворот во Идризово, каде што условите беа деградирачки и лоши, уште повеќе препорачува решавање на преостанатите недостатоци за условите во затворите;
Особено во однос на транспортните коридори на Западен Балкан и Европската унија:
20. Го повторува своето убедување дека добро интегриран и одржлив транспортен систем во регионот на Западен Балкан е неопходен за унапредување на економската и општествената соработка, во таа насока го поздравува вклучувањето на Република Македонија во мултинационалната балканска железница Карго 10 која ги поврзува земјите од поранешна Југославија, уште повеќе препорачува осврнување на преостанатите предизвици за пазар на железничкиот транспорт и подобрување на функционирањето на безбедносните власти;
21. Бара подобрување  на железницата од Скопје до Солун и од Скопје до Белград која се движи со просечна брзина од околу 50 км/час;
22. Бара од претставниците на Република Македонија и Грција да ја отворат железничката линија меѓу Битола и Лерин, што порано ги поврзуваше Југославија и Грција;
23. Забележува одреден напредок во делот на трансевропските мрежи и континуираното учество на земјата во Транспортната опсерваторија во Југоисточна Европа и во Енергетската заедница, но бара разрешување на застојот во работата на паневропскиот Коридор 10;
24. Ги повикува претставниците на Република Македонија и Република Бугарија повторно да го отворат граничниот премин за патници и велосипедисти меѓу Стара и Сабрене и да го подобрат делот на патеката од Железната завеса меѓу Струмица и Петрич;
25. Повикува на отворање на нов граничен премин Клепало меѓу Република Македонија и Република Бугарија, поточно меѓу Берово и Сандански и на завршување на техничките подготовки околу патната инфраструктура од двете страни;  
Особено во однос на ЕУ фондовите, економската и финансиската ситуација и реформите што ги прави Владата за преземање на обврските за членство:

26. Ја забележува финансиската помош доделена на земјата преку новиот инструмент за претпристапна помош (ИПА), за поддршка на напорите на земјата за почитување на Копенхашките критериуми за пристапување и да ја подготви земјата за да се соочи со предизвиците од идно членство во ЕУ, во контекст на претпристапувањето, забележува дека ЕУ го започна процесот на пренесување на управувањето со фондовите на ИПА на националните власти, под Системот за децентрализирано управување (ДИС), имено на Компонентите III, IV и V на ИПА и потсетува дека се потребни натамошни напори за воспоставување на неопходните управувачки и контролни системи за преземање на оваа обврска за преостанатите две компоненти на ИПА;

27. Го поздравува напредокот кон воспоставување на функционална пазарна економија и фактот дека економијата на Република Македонија незначително се намали во текот на економската и финансиската криза, меѓу другото, преку намалување на бариерите за влез и излез на пазарот и подобрување на капацитетите на судовите за решавање на судски случаи, сепак, бара од Владата на Република Македонија да се осврне на високата структурна невработеност;
28. Го зема предвид напредокот направен од страна на Република Македонија во подобрување на нејзината способност за преземање на обврските за членство, особено во однос на слободниот проток на стоки, трговското право, финансиските услуги, правдата, слободата и сигурноста, сепак, охрабрува на поголем напредок во други области како што се јавните набавки, информатичкото општество и медиумите, како и социјалната политика и вработувањето;
29. Забележува мал напредок на полето на квалитетот на водата, заштитата на природата и индустриската контрола и управување со ризици и бара поголеми напори за подобрување на управувањето и искористувањето на природните ресурси согласно со главните директиви на ЕУ;
30. Смета дека, иако глобално усогласувањето со законодавството за животната средина е релативно напреднато, неговата имплементација на локално ниво сé уште налага значително подобрување, го повторува своето барање за ефективен мониторинг на квалитетот на водата и нивоата на водата во Охридското, Преспанското и Дојранското Езеро и реката Вардар, бара поблиска прекугранична соработка за прашања од областа на животната средина, согласно со стандардите на ЕУ;
31. Го поздравува напредокот на полето на енергетската ефикасност и усвојувањето на стратегијата за користење на обновливи извори на енергија, која има за цел за искористување на обновлива енергија од 21% од  севкупната потрошувачка на енергија до 2020 година, во таа насока истакнува дека се потребни конкретни напори за постигнување на оваа цел и бара од властите на Република Македонија да ги усвојат потребните мерки и проекти во догледно време, искористувајќи ги целосно фондовите на ИПА.

